
Qinersisartut Inatsisartunut kommunalbestyrelsinullu qinersinermi qinersivimmi sumiiffimmi 

sumiikkaluartumiluunniit qinersisinnaanngornissaat anguniarlugu suliaqaqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Siumut) 

Qinersarnermut inatsipput tamakkerlugu nutartertariaqarpoq! 

Inatsisartunut, folketingimut, kommunimullu qinersisarnermi kisitsisit nunatsinni qivialaartariaqarpagut. 

Ukiullu kingumut 20-it qivialarutta, kunngeqarfimmi qinersisarnerni procentinngorlugu appasinnerpaanik 

qiniarsiartortoqartarpugut, tamannalu tamat oqartussaaqataanerat eqqarsaatigalugu 

tulluusimaarutissaanngitsutut taaneqarsinnaavoq. 

Demokrati, tamat oqartussaaqataanerat paarilluagassaavoq mianerisassaallunilu, kialluunniit nunatsinni 

qinersisarnermigut oqartussaaqataanera illernartuuvoq illersorniartuagassarput 

annertusarniartuagassarpullu. 

Nunatsinni kingumut qinersiasartut soqutiginninnerulerseqqikkumallugit annerungaartumik 

iliuuseqartariaqarpugut, tamat oqartussaaqataanerata isumaa annerungaartumik 

siammarterneqartariaqarpoq, qinersinerlu qanoq ilinnut uannullu isumaqartigisarnersoq nassuiarlugu. 

2021-imi inatsisartunut qinersinermi qinersisinnaasut 65,9%-ii qinersiartorsimapput, ukiorlu manna 

qinersinermi qinersisinnaasut 70,9%-ii qinersiartorsimallutik. Kommuninulli folketingimullu 

allarluinnaapput.  

Kommuninut qinersinerit marluk qiviaraanni, 2021-imi qinersisartut 63,8%-ii qinersiartorsimapput, kisiannili 

ukioq manna qinersinermi ajoraluartumik kisitsisit appariarujussuarsimaneri tupaallaatissaapput, tassami 

taamaallaat qinersisinnasuni 52,6% qinersiartorsimapput. Takussutissaq erseqqissoq qinersisarnitsinni 

nutaamik periuseqartariaqalersugut. 

Taamaattumillu Atassummiit nuannaarutigaarput, maanna qinersisarneq pillugu siunnersuummik 

qaqitaqartoqarmat. 

Nutarterisa! Ila piffisaalluarpoq nutartererujussuarnissatsinut sorpassuartigut, qinersisarnerlu 

eqqarsaatigalugu, immaqa uani siunnersuummi ujartorneqartoq isumaqataaffigisinnaagaluarlugu, 

nutaavimmik isummamik ujartuisinnaaneq Atassummiit soqutiginartuutissinnaavarput. 

Qinersisarnitsinni digitaliunerusumik iliortarnissaq piffissanngorpoq! Uanilu siunnersuuteqartup anguniagaa 

oqinnerpaamik angussagutsigu, sumiikkaluartuttaluunniit qinersivimmi qarasaasiakkut inuup normorput 

toortariaqarlugu sumi adresseqarnerput aallaavigalugu sassartut aqqi nuisartussanngoraanni, ila qanoq 



 
oqinnerutigisinnaagaluarpa, qaatipilullunilu qinersisarnerit ullaassamut ingerlasartut 

aningorneqarsinnaassagaluarput. 

Oqartoqassajunnarsivoq inuppassuaqartoq qarasaasianut pikkorluttunik, taava illuani Atassummi 

oqaannassuugut; taavami qaammarsaasa atuisinnaanissaannik ilisimasaqalersillugit pissusitoqqanut 

kanngeqqaannarunnaarluta. 

Eqqartungassaqqissup aappaa tassaaavoq, inatsisartunut qinersisarnermi qinerseriaaseq qanoq ittoq 

takorloorparput? Suli ullumikkutut isikkoqartiinnarumavarput? Imaluunniit sumiiffikkaartumik 

qinersisarnerit eqqunneqartariaqarpat? 

Uani Atassummiit pineruarput, Ittoqqortoormiiniit Qaanaaq tikillugu sumiiffiit tamarmik 

sinniiseqartarsinnaanerat illersorniarlugu qinerseriaaseq nutarterneqarsinnaammat. 

Taamaattumik qulequtaq una tapersersornarteqaarput, ataatsimiitsialiamullu ingerlannissaanittaaq 

allannguutissatut siunnersuuteqanngikkaluarluta kaammattuuteqarumavugut; qinersarneq tamaat 

qulaarlugu nalilersorniartigu, ullumikkumut naleqqussarlugu. 

Sumiiffimmit aallartitaqalernikkut inuiaqatigiit oqartussaaqataanerusutut misigitinneqaleriarunik, 

qularnanngilaq qinersisarnermut procentittaaq qaffariartulissasut, sumiiffikkaartumillu sassartartut 

amerlanerulissasuttaaq, nalunngeqaarpummi nunaqqatigut qinikkaminnik sumiiffimminni peqarusuttarput 

naaperiaannaasaminnik. Taamatullu qinersisarneq atuutilissappat tamatsinnut ajungaanerussallunittaaq, 

uani qinersisariaaseq taamannak aaqqinneqassappat d’hondt imaluunniit Tuluit nunaanni atorneqartoq 

FPTP eqqartungassaqqissunut ilaasinnaavoq, tassami d’hondt malillugu qinikkanik agguataarisarneq 

ilaatigut eqqumiiginarsinnaasutut inerneqartitsisartoq naammagisimaarneqaannartanngittorlu 

tusaamasareerparput. Inuttut taaneqarnerpaat sumiiffimmi qinersinermi isertinneqartalissappat 

taamannak qinersisarneq inatsisartunut ilusilerneqartuungaluarpat? 

Qaa eqqartueqatigiinniarta maani, nunatsinni qinersisarneq soqutiginartunngoqqittariaqarpoq 

amerlanerpaanut, sapinngisamik 80% qulaattuaannalertariaqarpoq qinersiartortartutigut ukiut qulit iluanni. 

Taamatut Atassummiit oqaaseqarluta oqaaseqaatigisatsinni siunertat saqqummiussaguttaaq 

innersuutiutaa, siunnersuut aappassaaneerneqartigani inatsisinut ataatsimiitsitaliamut ingerlanneqarnissaa 

innersuupparput.  

 


